
哈木慮阿魯台與中國和好將爲已害擬七月率衆至幹

難河北俟冬襲阿魯台斯言雖未可信然吾邊境須有備

葢虜多譎惟有備斯無患矣大抵禦寇之道勿輕與戰但

堅壁淸野最上計也大同開乎遼東皆如之○定北京計

丁養馬例十五丁以下養一馬十六丁以上養二馬遷發

爲民種田者不論丁七户養一馬從之

丙申〈永樂十四年〉

三月改趙王高燧封國於彰德漢王高煦於靑州時高煦

奏願常侍左右不欲之國復賜勑曰旣受藩封豈當常在

侍下前封雲南憚遠不行與爾靑州今又託故如果誠心

欲侍去年在此何故又欲南還常侍之言殆非實意靑州

之命更不可辭○禮部郎中周訥請封禪尙書吕震賛之

上謂震曰今天下雖無事然水旱疾疫亦閒有之朕每聞

郡縣上奏未嘗不惕然于心豈敢自謂太平之世且聖經

未嘗言封禪魏徵每以堯舜之事望太宗爾欲處朕於太

宗之下亦異乎徵之愛君矣且帝王之有聞於後者在德

不在封禪遂不許學士胡廣作却封禪頌以獻

四月錦衣衛都指揮僉事紀綱以賣權作威伏誅○召交

趾總兵官英國公張輔還京師輔經營交趾前後凡十年

七月遣將練兵海上防倭

--

八月作西宮初　上至北京仍御舊宮及是將徹而新之

乃命工部作西宮爲視朝之所

九月初令御史廵鹽○北京行太僕寺卿楊砥言近日馬

蕃息而少牧養之人請令民五丁養種馬一匹每馬十匹

立羣頭一人五十匹立羣長一人養馬之家歲免其糧草

之半從之令民養種馬者二歲納駒一匹凡種馬倒死孳

生不及數皆令陪償自是養馬遂爲北方民害

十月　上還南京

十一月將建北京宮殿以營建重事命羣臣會議於是文

武羣臣上䟽曰惟北京　聖上龍興之地北枕居庸西峙

太行東連山海南俯中原沃野千里山川形勝足以控四

夷制天下誠萬世　帝王之都也比年車駕廵狩四海會

同人心協和漕運日廣商賈輻輳財貨充盈良材巨木已

集京師天下軍民樂於趨事伏乞上順天心下從民望早

勑所司興工營建以爲子孫萬世　帝王之業天下幸甚

上從之○周王橚楚王楨相繼來朝例次日謁孝陵周王

先至適遇節　上命東宮皇太孫及小皇孫陪謁已出東

華門　上遽召翰林臣時楊榮金幼孜楊士奇皆至　上

問曰二王東宮太孫及小皇孫謁陵展敬之位如何朕意

雖略定三人試言之楊金未有對士奇對曰周楚二王屬

